
1. 
Опис на состојбите во областа и дефинирање на проблемот

1.1 Опис на состојбите 

Република Северна Македонија прави големи заложби за создавање легислативна рамка со изразена правна предвидливост, како битен предуслов за креирање конкурентeн амбиент во кој домашните и странските инвеститори (кои се повеќе треба да ги привлекуваме) треба да остваруваат непречено и континуирано деловно работење. Особено е важно, што работењето на трговските друштва секогаш треба да биде во зоната на правната сигурност, односно не треба да бидат приморани постојано да ги менуваат или да ги редефинираат еднаш веќе воспоставените и утврдени деловни односи, организираност и управување и покрај реалната потреба од менување на законската регулатива. За да се постигне целта за воспоставување фер, коректни и транспарентни односи со европските пазари, во земјата во континуитет се одвива процесот на приближување и хармонизирање на законската регулатива од поодделни економски области (хартиите од вредност, банкарското работење, осигурувањето, преземањето на компаниите, работењето на пензиските и на инвестициските фондови,  функционирањето на платните системи и платните услуги, сметководството, ревизијата и сл.) па неизбежно е понатамошно и соодветно прилагодување и усогласување и на Законот за трговските друштва, со релевантните најнови европски директиви, регулативи и препораки за прашањата поврзани со трговските друштва и за правата на акционерите во котираните компании.

Имено, Законот за трговските друштва во најголем дел за трговските друштва претставува закон со кој доминантно се уредуваат прашањата поврзани со функционирањето на трговските друштва, започнувајќи од нивното основање, вршењето на дејностите за кои тие се основани, организациската структура, односите на основачите со органите на управување, начинот на функционирање на органите на управување, правата на содружниците и на акционерите, транспарентноста и обелоденувањето на податоците, правната заштита, односите со засегнатите страни, статусните промени и престанокот на трговските друштва. За пооделни трговски друштва кои извршуваат дејности од посебни т.н. секторски закони како што се: банките, берзата и депозитарот на хартии од вредност, брокерските куќи, друштвата за осигурување, друштвата за управување со инвестициски и со пензиски фондови, примената на Законот за трговски друштва не се исклучува, односно неговата примена е супсидијарна за се она што не е уредено со овие посебни закони, се применува Законот за трговските друштва. Поради сето ова, несомнено е дека многу е важно значењето на Законот за трговските друштва за стопанското работење на трговските друштва и за националната економија во целост. Токму поради таквата важност, овој закон го добива и епитетот “устав” за трговските друштва.

Потребата за процесот на легислативното усогласување на Законот за трговските друштва со правото на Европската унија треба да се разбере како воведување единствен корпорациски јазик што можат да го разберат сите пазарни субјекти, посредни или непосредни, како и сите засегнати страни. Целта на интеграцијата на Република Северна Македонија со Европската Унија првично се преточи и исполни со потпишувањето на Спогодбата за стабилизација и асоцијација од страна на нашата држава со Европската заедница и нејзините земји членки. Од економски аспект, Спогодбата беше поттик за преструктурирање на економијата и на стопанството, односно нивно прилагодување на условите кои ги наметнува Европската Унија. Од друга страна пак, тоа значи и обврска за прилагодување на нашето законодавство на макро и на микро план со правото на Унијата.      
Евидентно е дека во изминативе години, Република Северна Македонија постигна видливи подобрувања во доменот на усогласувањето на Законот за трговските друштва со релевантните европски директиви преку парцијални интервенции со измени и дополнувања на законот. Па така, во моментот важечкиот Закон за трговските друштва од неговото донесување во 2004 година има претрпено повеќе од дваесетина измени и дополнувања, што правно технички го прави не толку податлив за лесна и за едноставна примена во пракса, пред се од самите трговски друштва, а потоа и од засегнатите страни и од пошироката инвеститорска јавност. 
Имајќи ја предвид практиката и искуствата од примената на постојниот закон во изминатите години, оценка е дека тој, во основа, ги задоволува потребите на приватниот сектор и, особено на акционерските друштва, но останува потребата од негово целосно ресетирање и надополнување со релевантните европски директиви. Ова значи дека во одредени делови на постојниот закон каде имало делумно хармонизирање со европските директиви треба да се изврши соодветно дохармонизирање, додека пак одредени делови на новиот закон треба да бидат целосно нови, како на пример деловите поврзани со унапредувњето на дигитализацијата во компаниското работење, деловите поврзани со унапредувањето во остварувањето на акционерските права во котираните компании, прекуграничните преобразби, спојувања и поделби на трговските друштва, материјата поврзана со принудното купување и продавање акции во акционерски друштва каде има доминантен сопственик и др.   

Подготовките за изготвување на Работната верзија на Предлог на законот, започнаа во втората половина од 2021 година, од страна на експерти ангажиран во рамки на ИПА 2 Проект  „Зајакнување на внатрешниот пазар и конкуренција“ / Компонента 3-Право на трговските друштва, финансиран од страна на Еевропската унија, заедно со Работна група составена од претставници на: Министерство за економија, Министерство за финансии, Комисија за хартии од вредност, Централен депозитар за хартии од вредност, Централен регистар, Македонска берза на хартии од вредност, Совет за унапредување и надзор на ревизија и Институт на сметководители и овластени сметководители .
1.2 Причини за проблемите кои се предмет на разгледување 

 
Како и во останатите земји кои го замениле социјалистичкото општествено економско уредување со прифаќање на пазарната економија, од почетокот на деведесеттите години на минатиот век во нашата држава се одвива сложен процес на создавање амбиент соодветен за работење на деловните субјекти базиран на  принципите на приватната сопственост и на слободниот пазар. 
Креирањето соодветна правна рамка, која јасно ќе ги дефинира основите врз кои ќе се врши дејноста и ќе се уредуваат внатрешните односи во компаниите, претставува приоритетна задача сама по себе од највисоко ниво. Првите предизвици се јавија со приватизацијата на претпријатија со општествен капитал кои најрано ја минаа постапката за промена на сопственоста, но профилирање на соодветна правна рамка беше предуслов и за утврдување на условите и начините за основање и работење на новите компании. 
Во 1996 година беше донесен првиот Закон за трговските друштва. Поради неговата недоволна прилагоденост кон условите на македонската пазарна околина, тој не успеа да одговори на потребите што произлегуваа од секојдневното работење на друштвата. Постојниот Закон за трговските друштва беше донесен во мај 2004 година кога за приликите и за времето во кое беше донесен може да се каже дека во целост, ефикасно и ефективно го уредуваше работењето на трговските друштва. 

Речиси дваесетина години подоцна, со континуираното отворање на македонската економија кон европските и светски пазари и, со нејзиното приклучување кон процесите на глобализација под која се подразбира слободно движење на капиталот, парите, трудот и технологиите од земја во земја, се создаде суптилен притисок за примена на општоприфатените принципи и начини на однесување и работење на трговските друштва во многу области, како на пример во областа на корпоративното управување, во односот кон засегнатите страни, во остварувањето на акционерските права, во се позастепено користење на дигиталните технологии во работењето на трговските друштва и.т.н. Во таа смисла, работењето на трговските друштва засновано на европските директиви треба да го сфатиме како воведување на модел на однесување на компаниите што ќе биде разбирлив за секој учесник на европскиот пазар, без оглед од каде тој потекнува. 

Република Северна Македонија преку усвојувањето на новиот четврт
  Закон за трговските друштва од своето осамостување, врз основа на целосното хармонизирање со релевантните европски директиви, притоа запазувајќи одредени специфичности на својот корпоративен амбиент, треба да обезбеди примена на европските практики во целокупното  работење на трговските друштва, како и во поглед на поширокиот опсег на неговиот предмет на уредување. 
2. 
Цели на предлог регулативата

Предлог Законот е подготвен со јасни и прецизни законски норми, без простор за толкување на законските решенија, со што се постигнува целта при имплементацијата на законот во практиката. 

Со донесување на Предлог законот се очекува да се постигнат позитивни ефекти во деловното работење кај сите трговски друштва, потенцирајќи ги акционерските друштва и тоа во делот унапредување и развивање на акционерскиот активизам, и на доброто корпоративно управување, особено кај оние кои котираат на овластена берза т.е на регулиран пазар. Со тоа, Предлог законот придонесува акционерските друштва како највисока форма на организирање на трговските друштва, да бидат во можност преку практикување на доброто корпоративно управување да си го олеснат пристапот до нов капитал од една страна, но исто така, да го подобрат своето работење од друга страна. 

Со Предлог законот се обезбедуваат начини за поефикасни проверки и усогласувања при контролирањето на процесот на одлучување во компаниите и се зајакнува ефикасноста на органите на управување, што има за цел да го подобри стратешкото размислување и зголемување на довербата кај инвеститорската јавност, акционерите и другите лица кои се засегнати од работењето на компанијата.

Со Предлог законот се води сметка за одредени административни трошоци кои настануваат при основањето, односно при уписите на трговските друштва, а потоа и при деловното работење да не бидат преголеми т.е да бидат разумни, соодветни и балансирани.   
Дополнителното зајакнување на органите на управување во смисла на нивните ингеренции, потребните ресурси и нивните одговорности, со цел тие да можат да ја вршат клучната улога која што им припаѓа при утврдувањето на стратегијата на компанијата, транспарентноста и објавувањето на податоци, надзорот врз менаџментот, следењето на конфликтите на интереси и, најопшто кажано, во заштитата на правата на малцинските акционери и на сите засегнати страни набљудувано во еден поширок контекст, исто така се обезбедува со Предлог законот.  Во овој контекст, со Предлог законот се нагласува и потребата за лојалност на органите на управување кон компанијата и кон сите нејзини акционери заради што се уредува дека за органите треба да се обезбедат средства и ресурси за вршење на своите функции во смисла пристап до информации, наградување и обука.
Можноста за учество и гласање на акционерските собранија претставува основно право на акционерите кое не треба да се наруши, со оглед на фактот што тоа е прв и основен начин за контрола на работата на органите на компанијата. Поради тоа, со Предлог законот дополнително се унапредува и поедноставува учеството на акционерите во работата на собранијата и без нивно физичко присуство со користење дигиталните технологии, како и преку нивни полномошници. Со Предлог законот се уредува и учеството на институционалните инвеститори на акционерските собранија и се бара тие да ги објават своите политики за гласање.

Со Предлог законот се воведува обврска за овластените депозитари, како и за  другите финансиски посредници да ги обезбедат т.е да ги пренесуваат информациите за крајните сопственици. Идентификувањето и известувањето на значајните крајни сопственици Предлог законот ги третира како неопходни, поради што се бара и самите компании активно да се информираат за својата сопственичка структура. 
Политиката за наградување на членовите на органите на управување исто така посебно се уредува во Предлог законот во правец на тоа дека наградувањето треба да е соодветно и да одговара на оптовареноста и на одговорноста на органите и да биде соодветно за да може да се привлечат компетентни и искусни професионалци со цел да им се овоможи на членовите да вложат доволно време и енергија за да ги извршуваат своите задачи на независен начин. Се разбира, тоа крајно зависи и од обемот и од сложеноста на деловната активност, како и од општото ниво на платите во земјата за професионалците со еквивалентни знаења и искуство. 

Горенаведените цели на Предлог законот се очекува да бидат постигнати, најрано во рок од една година, од денот на отпочнување со примена  на овој  Закон, со исклучок на правилата за идентификување на акционерите, прекуграничните преобразби и прекуграничните статусни промени, кои ќе започнат да се применуваат по пристапувањето во Европската унија.
Со Предлог на законот се предвидува реформа во однос на класификацијата на субјектите, во насока примена на многу повисоки прагови за класификација на трговците во микро, мали, средни и големи трговци, поради потребата од усогласување со најновото законодавство на Европската унија во областа сметководство и ревизија. Согласно проекциите направени од страна на Централниот регистар, врз основа на ваквите многу повисоки прагови за класификација на трговците, во Република Северна Македонија постои можност огромен дел од трговците да бидат класифицирани како микро и мали трговци, над кои би се применувале посебни, олеснети, правила за финансиско известување и обврски за ревизија, додека мал дел би имале статус средни трговци, а големи трговци може и воопшто да нема. Поради ова, заклчучокот на Работната група и на експертите ангажирани во рамки на ИПА 2 Проектот е со Предлог на законот да се предвиди ваквите повисоки прагови за класификација на трговците да се применуваат по пристапувањето на Република Северна Македонија во членство на Европската унија. 
Како дел од процесот на усогласување со најновото законодавство на Европската унија во областа сметководство и ревизија, во Предлог законот не  постојат одредбите кои се однесуваат на регулирање на правилата и обврските за водење сметководство, трговски книги, изготвување годишни сметки и финансиски извештаи. Ова од причина што, наведените одредби ќе бидат дел од Предлог законот за сметководство, кој е изготвен од страна на експерти и Работна група во рамки на ИПА 2 Проектот и истиот, под координација на Министерството за финансии е во постапка на усогласување со надлежните институции.  
Имајки го предвид наведеното, со Предлог законот за трговските друштва се очекува постигнување и на пошироки општествено – економски цели и тоа: понатамошен раст и развој на приватниот сектор во Република Северна Македонија преку поефикасно функционирање на трговските друштва, подобрување на правното и институционалното опкружување за работење и за вложување во земјата и поголемо приближување и воедначување на трговската легислатива во Република Северна Македонија со легислативата на земјите членки на Европската унија.     
3.
Можни решенија (опции)

3.1
Опис на решението „не прави ништо“  
Доколку не биде донесен Предлог Законот за трговските друштва, многу области ќе останат нерегулирани воопшто или пак истите ќе бидат и понатаму  подрегулирани и неусогласени со релевантните најнови европски директиви. 
Исто така, недонесувањето на Предлог Законот за трговските друштва дополнително би ја отежнала и проблематизирала примената на постојниот закон во наредниот период  од причина што Министерството за финансии во соработка со Комисијата за хартии од вредност на Република Северна Македонија подготвија два нови закона (Закон за финансиски инструменти и Закон за проспекти и транспарентност на издавачите на хартии од вредност) кои веќе ја поминаа фазата на јавна расправа, а со кои се врши усогласување на националното законодавство во доменот на пазарот на хартии од вредност со правото на Европската Унија. Имајќи во предвид дека овие два закона регулираат материја и користат терминолгија која во голем дел треба да биде содржана во Предлог законот, би настанала правна неусогласеност, што за секој правен систем е недозволиво и неприфатливо. Оттука, потребно ќе биде усогласување на одредбите, термините и на дефинициите од овие закони и во Предлог законот за трговските друштва, особено во делот на дефинирањето на поимите: финансиски инструменти (хартии од вредност), берза (регулиран пазар и сл.), Централен депозитар за хартии од вредност (овластен депозитар). Дотолку повеќе што со недонесувањето на Предлог законот ќе се наруши интеракцијата на трговските друштва, пред се на акционерските друштва и на правата на акционерите со развојот на пазарот на капитал.    
Недонесувањето на Предлог Законот за трговските друштва упатува на тоа дека националната легислатива доследно не ја следи европската концепција за правото на трговските друштва што значи дека нашиот правен систем во овој дел би бил нехармонизиран со правните системи на земјите членки на Европската унија и со правото на Европската унија како целина.   
3.2
Опис на можните решенија (опции) за решавање на проблемот
Со донесување на Предлог Законот за трговските друштва се врши целосно усогласување со најновите релевантни Европски директиви за аспектите и за работењето на трговските друштва, како и за остварувањето на акционерските права во котираните компании. 
Воедно, со Предлог законот се регулираат и неколку мошне значајни области, за деловните субјекти, акционерите и инвеститорите во Република Северна Македонија, а тоа се:  принудното купување и продавање акции, или т.н. „истиснување“, потоа, холдингот, односно концернот, како форми на поврзување на друштвата, одржување на собранија на иматели на обврзници - оваа област воопшто не е регулирана во националното законодавство, подетално се уредаваат прашањата поврзани со дивидендната политика која во моментов во важечкиот закон е подрегулирана, се уредува спречување од можните злоупотреби при остварување на правото на информирање на акционерот (увид и копии и од актите) со тоа што се води сметка истото да не ја загрози доверливоста во работењето или да им наштети на деловните интереси на друштвото. Остануваат уште неколку новини кои се вградени во Предлог законот (усогласувања и подобрувања на одредбите од постојниот закон) со тоа што сите се ставени во функција на решавање на низа проблеми кои пракасата ги исфрли во текот на примената на постојниот закон. Во Предлог Законот има доволен број на норми со кои се уредуваат сите односи и аспекти во работењето на трговските друштва што е показател за постигнување на поголема правна сигурност и намалување на водење на евентуални судски спорови при неговото применување во пракса. 
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

Опција 1. 

За опцијата „не прави ништо“ предвидени се само негативни економски влијанија. Доколку не биде донесен Предлог Законот за трговските друштва би се отежнала примената на постојниот закон,  бидејќи Министерството за финансии во соработка со Комисијата за хартии од вредност на Република Северна Македонија подготвија два нови закона (Закон за финансиски инструменти и Закон за проспекти и транспарентност на издавачите на хартии од вредност) кои веќе ја поминаа фазата на јавна расправа, а со кои се врши усогласување на националното законодавство во доменот на пазарот на хартии од вредност со правото на Европската Унија. Овие два закона регулираат материја и користат терминологија која во голем дел е содржана во Законот за трговските друштва и би настанала правна неусогласеност. Имено, една од основните вредности на секој правен поредок е правната сигурност, која пак е основа за владеењето на правото како една од темелните вредности на уставниот поредок на Република Северна Македонија. Ваквата поврзаност, не подразбира само формално почитување на принципот на законитоста, туку напротив се бара законите да имаат меѓусебна поврзаност т.е да бидат со конзистентна содржина која служи за остварување и за регулирање на некоја општествена цел, во конкретниот случај во регулација на трговските друштва и нивното работење. Само во ваков случај е можно да се очекува дека добрата, конзистентна и усогласена законска регулатива може да биде во функција на остварување на позитивен економски раст, придвижуван од стопанската активност на трговските друштва.  
Опција  2. 

За опцијата „Опис на можните решенија (опции) за решавање на проблемот“ предвидени се позитивни економски влијанија, бидејќи начинот на којшто е изготвен Предлог законот со целосно хармонизирање на релевантните Европски директиви меѓу другото, е показател и за неговиот квалитет. Предлог законот има логична структура (која не остстапува од структурата на постојниот закон) и тоа многу придонесува тој да биде јасен и разбирлив во неговата примена. Ова, влијае позитивно врз сигурноста на деловните субјекти и на нивните засегнати страни, па оттаму, се констатира дека Предлог законот ја исполнува целта поради која се донесува, и што е уште поважно, целосно е во функција на остварување и унапредување на работењето на трговските друштва од сите аспекти. Предлог законот е подготвен со доволна прецизност и јасност што само посебе има и позитивно економско влијание, бидејќи на трговските друштва им овозможува да го регулираат и да продолжат да го остваруваат своето деловно работење во согласност со него. 
4.2
Фискални влијанија – нема 
4.3
Социјални влијанија – нема 

4.4
Влијанија врз животната средина - нема
4.5
Административни влијанија и трошоци 

а) трошоци за спроведување  - нема

б) трошоци за почитување на регулативата - нема 
5.
Консултации

5.1
Засегнати страни и начин на вклучување

Предлог Законот за трговските друштва е подготвен од страна на поширока Работна група, во рамки на спроведување на ИПА 2 Проектот „Зајакнување на внатрешниот пазар и конкуренција“ / Компонента 3-Право на тргосвките друштва, координиран од Министерството за економија, а во која учествуваа претставници од приватниот сектор и од надлежните институции, како и експерти за право на трговските друштва. 

Предлог законот е објавен на ЕНЕР, со што на секоја засегната страна и се овозможува директно да се вклучи во изготвувањето на текстот на законот. 
5.2
Преглед на добиените и вградените мислења 

5.3
Мислењата кои не биле земени предвид и зошто Нема

6. 
Заклучоци и препорачано решение

6.1
Споредбен преглед на позитивните и негативните влијанија на можните

           решенија (опции) 

Позитивни
Со донесување на Предлог законот се очекува да се постигнат позитивни ефекти кај работењето на сите трговски друштва, особено на акционерските друштва кои котираат на овластената берза (регулиран пазар), како и позитивни ефекти во остварувањата на правата на засегнатите страни. 
Негативни 

Не се очекуваат негативни влијанија од донесувањето на Предлог законот. 
6.2
Ризици во спроведувањето и примената на секое од можните решенија

           (опции) - Нема

6.3
Препорачано решение со образложение
Владата на Република Северна Македонија да ја разгледа и усвои Опцијата 2 со тоа што ќе го усвои Предлог законот од причина што со него се врши целосно хармонизирање со релевантните европски директиви за прашањата и аспектите на трговските друштва и за акционерските права во котираните компании. 
7.
Спроведување на препорачаното решение

7.1
Потреба од менување на закони и подзаконска регулатива во областа или 

           други сродни области – Нема
7.2
Потребни подзаконски акти и рок за нивно донесување
-Правилник за начинот на водење, формата и содржината на регистарот на лица кои не можат да основаат и да управуваат и лица кои се спречени или престанале да ги вршат своите функции во органот на управување во трговски друштва во Република Северна Македонија

-Правилник за формата и содржината на јавниот повик, начинот на поднесување на пријавата, обрасците за пријавување, начинот на бодување и селекција на кандидатите, како и други прашања во врска со спроведувањето на постапката за избор и отповикување членови на одборот на директори и членови на надзорниот одбор,
-Одлука за висина на надоместокот на награда на членовите на органот на надзор во друштва со доминантна или целосна државна сопственост
-Правилник за начинот на пренос на информациите, форматот на електронската потврда за прием и форматот на преносот на иноформацијата за евидентирање и броење на гласовите, како и нивната безбедност и интеоперабилност на собрание на акционери
-Правилник за начинот за впаричување на имотот на друштвото во ликвидација и
-Уредба за начинот, постапката на уписот и органот кај којшто се врши упис на претставништвата на странско друштво.
Подзаконските акти утврдени со овој закон ќе се донесат во рок од три месеци од денот на влегување во сила на овој Закон.
7.3
Органи на државната управа, државни органи и други органи надлежни за 

           Спроведување
Надзор над спроведувањето на одредбите од овој закон врши Владата на Република Северна Македонија, Министерството за економија,  Министерство за финансии, Комисијата за хартии од вредност на Република Северна Македонија и Централниот регистар, Единици на локална самоуправа и Државната комисија за одлучување во управна постапка и постапка од работен однос во втор степен. 

7.4
Активности за обезбедување на ефикасно спроведување на Предлог законот
Предлог Законот за трговските друштва ќе биде објавен на веб страната на Министерството за економија www.economy.gov.mk 

8.
Следење и евалуација

8.1 
Начин на следење на спроведувањето 
Начинот на следење на спроведувањето на Законот, од страна на институциите наведени во т.7.3 се врши континуирано во рамки на нивната стварна надлежност, преку изготвувања мислења за начинот на постапување и финаниското работење на друштвата во доминантна и целосна државна сопственост, кои задолжително се доставуваат до Владата на РСМ, во својство на доминантен или целосен сопственик во друштвата.  

8.2
Евалуација на ефектите од Предлогот законот и рокови 

Евалуација на ефектите од Предлог законот спроведуваат институциите наведени во т.7.3  во рок од три години од денот на примената на овој закон.

Како главни индикатори кои треба да бидат земени во предвид при спроведување на евалуацијата се:

- статусот на ликвидноста на акциите кај акционерските друштва кои котираат на овластената берза; 

- финансискиот резултат и даночниот третман на друштвата поврзани во форма на холдиниг, или концерн;
- финансискиот резултат на капиталните друштва во доминантна или целосна државна сопственост и

-бројот на членови во органите на управување и надзор во друштва во доминантна или целосна државна сопственост.
Изјава од државниот секретар
Предлог Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и за трошоците кои се однесуваат на секоја од утврдените можни решенија (опции) за решавање на проблемот.
Датум:      .2023 година                                                                           







                          потпис на државен секретар

� третиот Закон за трговските друштва беше донесен во 2002 година, но никогаш не започна да се применува

